قرطاسِ عقیدت

محامد

حافظ اسرار سیفی

(آرہ)

اے خدائے پاک اے رب کریم
تیری رحمت عام ہے بخشش عظیم
اے کہ تیری ذات نوری لم یزل
اے کہ تو ہے خالق حکم و عمل

اے کہ تو ہے مالک ارض و سما

اے کہ تو آقا ہے لولاک لما

تیری رحمت ہے محیط بے کراں 

تیری قدرت ہے صریح کن فکاں 

تجھ سے قائم ہے جہان رنگ و بو

فرش سے تا عرش مولا تو ہی تو

ہے اطاعت میں تری مخفی نجات

تو ہی اک رکھتا ہے لافانی صفات

شکر میں کرتا رہوں ہر آن میں 
صابر و شاکر رہوں اک نان میں 
عمر بھر سیفیؔ ہو زندہ صبر سے 

کلمہ پڑھتے نکلے اپنی قبر سے 

٭٭٭

حیدر علی ظفر
(دیگلور)

تو ہی ہے ابتدا اے خدا

تو ہی ہے انتہا اے خدا

دے رہی شاخ پر ہر کلی
یہ صدا اے خدا اے خدا

مجھ گناہ گار پر کر کرم

بخش دے ہر خطا اے خدا

چل پڑے کفر کی راہ پر

حق کا رستہ بتا اے خدا

لا شریک  لہ وحدہٗ

سب فنا تو بقا اے خدا

سارے عالم کا سلطان تو

تو ہی سب کا خدا اے خدا

روح تن سے جدا ہو اگر

ہو زباں پر خدا اے خدا

جگمگاتا یہ عالم رہے 

ہے ظفرؔ کی دعا اے خدا

٭٭٭

صابر فخرالدین

(یادگیر)

وقت تیرا ہے وقت بھی تو ہی
اے خدا میرا بخت بھی تو ہی
تو ہی رحمان ہے رحیم بھی ہے 

کسی درجے میں سخت بھی تو ہی
سارے عالم کا حکمراں بھی تو

صاحب تاج و تخت بھی تو ہی
میری سانسوں کی آمد آمد تو

 اور سانسوں کی رفت بھی تو ہی
عالم ہست و بود بھی تجھ سے 

مخزن ساز و رخت بھی تو ہی
جس کا سایا ہے سر پہ صابرؔ کے 

ایک ایسا درخت بھی تو ہی
٭٭٭
ڈاکٹر مناظر عاشق ہرگانوی

(بھاگلپور)

یہ کائنات یہ رنگ بہار تیرا ہے 

فلک کا روپ زمیں کا نکھار تیرا ہے 

صبا میں رقص، گلوں میں خمار تیرا ہے 

چمن چمن شجر نغمہ بار تیرا ہے 

جگر میں سبزہ و شبنم کے ہے لہو تیرا ہے 

سکوت آتش گل میں شرار تیرا ہے 

سرود ہستی دوراں میں تیری شیرینی
ندی کا گیت، رم جوئبار تیرا ہے 

مقام شوق و مسافت کا مدعا تو ہے 

یہ راہ تیری ہے یہ رہگذار تیرا ہے 

مری غزل، مرا نغمہ، مری نوا تو ہے 

مرے وجود کا یہ لالہ زار تیرا ہے 

مرے خدا دل عاشق کو آئینہ کر دے 

یہ فکر، یہ سخن شعلہ بار تیرا ہے 

٭٭٭
مدہوش بلگرامی

(ہردوئی)
یہ عرش و فرش یہ شمس و قمر بھی تیرے ہیں 
یہ جانور یہ پرندے ، بشر بھی تیرے ہیں 
یہ شاخ گل بھی ہے تیری ثمر بھی تیرے ہیں 
فقط یہی نہیں برگ و شجر بھی تیرے ہیں 
ہر ایک شئے پہ ہے تیرا ہی اختیار یہاں 
یہ سیم و زر ہیں ترے یہ گہر بھی تیرے ہیں 
ازل سے ہے تری مٹھی میں وقت کی رفتار

یہ ماہ و سال یہ شام و سحر بھی تیرے ہیں 
عدم تجھی سے تجھی سے وجود ممکن ہے 

مکاں بھی تیرا ہے یہ بام و در بھی تیرے ہیں 
کسی مقام پہ ٹھہروں کہیں سے بھی گزروں 

سفر بھی تیرے ہیں رخت سفر بھی تیرے ہیں 
قیام ہو کہ وہ سجدہ رکوع ہو کہ سلام

یہ دست و بازو یہ شانے یہ پر بھی تیرے ہیں 
جو تیری حمد میں مدہوش نے پروئے ہیں 
وہ حرف و لفظ سبھی معتبر بھی تیرے ہیں 
٭٭٭
سید طاہر حسین طاہر
(ناندیڑ)

میں فنا ہوں بقا بس تری ذات ہے 

لا شریک اے خدا بس تری ذات ہے 

تو ہی معبود ہے تو ہی مسجود ہے 

مرحبا مرحبا بس تری ذات ہے 

روز اول بھی تو روز آخر بھی تو

ابتدا انتہا بس تری ذات ہے 

تجھ کو سجدہ روا تو ہی مختار کل

سب سے برتر خدا بس تری ذات ہے 

تیری قدرت کا قرآن شاہد ہے خود

وقف حمد و ثنا بس تری ذات ہے 

ساری مخلوق کا تو ہے حاجت روا

وصف جود و سخا بس تری ذات ہے 

بالیقیں تو نے پیدا کئے دو جہاں 

لفظ کن کا صلہ بس تری ذات ہے 

تیرے رحم و کرم کا میں محتاج ہوں 

اور عطا ہی عطا بس تری ذات ہے 

جز ترے میں کسی سے طلب کیوں کروں 

حاصل مدعا بس تری ذات ہے 

سب کا مالک ہے تو سب کی سنتا ہے تو

مستجاب الدعا بس تری ذات ہے 

تیرا طاہرؔ سراپا گناہ گار ہے 

پرسش غمزدہ بس تری ذات ہے 

٭٭٭
عرشؔ صہبائی

(جموں)
وہ خار بھی گلشن کا، گل تر بھی وہی ہے 

قطرہ بھی وہی اور سمندر بھی وہی ہے 

ہر دل میں ہے موجود وہ احساس کی صورت

احساس میں چبھتا ہوا نشتر بھی وہی ہے 

دکھ درد ملے ہیں جنھیں معلوم ہے ان کو

راحت اک چھلکتا ہوا ساغر بھی وہی ہے 

ہر بات مرے نام سے منسوب ہے لیکن
حق یہ ہے کہ بت بھی وہی آذر بھی وہی ہے 

دل میں ہے وہ اک گہری خموشی کی علامت

ہونٹوں پہ مگر حرف مکرر بھی وہی ہے 

اس کا نہ کرم ہو تو اجالے بھی اندھیرے 
پھر ایسے میں انوار کا پیکر بھی وہی ہے 

وہ رنگ دکھاتا ہے تڑپ جاتی ہیں نظریں 
تسکین کا باعث ہے جو منظر بھی وہی ہے 

دنیا کے کرشمات کا خالق بھی وہی عرشؔ

دنیا کے کرشمات کا مظہر بھی وہی ہے 

٭٭٭
نعوت
کرشن پرویزؔ

(کھرڑ)

کتنی عجیب دیکھئے شان رسول بھی
برسائے جس نے سب پہ ہی رحمت کے پھول بھی
جب بھی چلا ہوں جانب کعبہ، تو دشت کا

میرے لئے تو پھول بنا تھا، ببول بھی
دنیا کو کرتے اب بھی حقیقت سے روشناس

انمول گیان دیتے ہیں انؐ کے اصول بھی
جس کی زباں پہ نام نبیؐ گونجتا رہا

اللہ نے درگزر کی ہے اس کی تو بھول بھی
دولت ہے جس کے پاس یہ ایماں کی دوستو

اس سے خوش ہوئے ہیں دیکھو رسول بھی
رنج و الم کی یورشیں کافور ہو گئیں 
کھل کھل گئے ہیں  جا کے وہاں پر ملول بھی
دیدار کی تو بات ہی پرویز  اور ہے 

مجھ کو تو ہے قبول مدینے کی دھول بھی
٭٭٭
سید صولت حسین قاضیؔ

(ممبئی)


گونجتا ہے اذانوں میں نام آپ کا

ذکر عالم میں ہے صبح شام آپ کا

درس قرآن ہے زندگی آپ کی
 اور کلام خدا ہے کلام آپ کا

وقت معراج روح الا میں نے کیا
اللہ اللہ کیا اہتمام آپ کا

آسمانوں پہ تھا قدسیوں کے میاں 
کس قدر عزت و احترام آپ کا

کوئی تفریق ان میں نہیں ہے مگر

انبیاء میں ہے ! اعلیٰ مقام آپ کا

لب سے امی سے نکلا ہوا معجزہ

کیا فصیح و بلیغ ہے کلام آپ کا

جاہ دنیا سے قاضیؔ کو مطلب نہیں 
بس یہ کہلائے آقا غلام آپ کا

٭٭٭
مرزا محمد صدیق مضطرؔ
(بیکانیر)

تمہارا ہوں جب تمہارا سرور عالم

ادھر بھی پھر نگاہ لطف ہو یا سرور عالم

جہاں بھی آپ کو جس نے پکارا سرور عالم

سہارا بن گئے ہیں آپ اس کا سرور عالم

فقیری بھی میری صد رشکِ سلطانی نہ ہو کیونکر
گدائے بے نوا ہوں جب تمہارا سرور عالم

حبیب کبریا  خیر الورا شمس الضحی تم ہو

کوئی ثانی تمہارا ہے نہ ہو گا سرور عالم

نہیں سنتا کوئی کس کو سنائیں داستان غم

جہاں میں اب نہیں کوئی کسی کا سرور عالم

سفینہ آ پھنسا ہے بحر عصیاں کے تلاطم میں 
مگر غم کیا جو تم ہو نا خدا یا سرور عالم

تمہارے حسن کا تھا عکس حسن حضرت یوسف
ہو تم نور حسن سراپا سرور عالم

مجھے سمجھاؤ گے کیا حضرت واعظ یہ سمجھاؤ

میری دنیا مدینہ ہے میری عقبیٰ سرور عالم

سکون قلب مضطرؔ کیوں نہ پائے وہ زمانے 

کہ جس نے ورد اپنا کر لیا یا سرور عالم

٭٭٭
قاضی ڈاکٹر سید ساجد علی بنارسی

(بنگلور)

میرے دل میں ہے یہ ارمان رسول اعظمؐ

جاں مری تم پہ ہو قربان رسول اعظمؐ

عرش تا فرش نہیں کوئی بھی ہمسر ان کا

سارے عالم میں ہیں ذی شان رسول اعظمؐ

آپؐ آئے تو جہاں کفر سے آزاد ہوا

ہم پہ خالق کاہے احسان رسول اعظمؐ

رب کا عرفان زمانے کو بتانے کے لئے 

ساتھ لائے یہاں قرآن رسول اعظمؐ

اب ہے ممکن نہیں شیطاں کی عرب میں پوجا
بسبب عرفہ کے اعلان رسول اعظمؐ

نرک کی آگ بھی باز آئے گی ان سے لوگو

جو رہیں حامی فرقان رسول اعظمؐ

دیکھ کر جلوہ ترا دو جگہ اک ساعت میں 
ہوئے جبریلؑ بھی حیران رسول اعظمؐ

ساری مخلوق و فلک رب نے بنایا جو بھی
سارے عالم کے ہیں سلطان رسول اعظمؐ

ابوبکرؓ و عمرؓ، عثمان غنیؓ اور علیؓ
چاروں ہیں با وفا اقران رسول اعظمؐ

ہو گیا منٹوں میں ایوبؓ کا رتبہ بھی بلند

جن کے گھر میں رہے مہمان رسول اعظمؐ

دید کعبہ و ترے دید کا مشتاق ہوں میں 
ہو عطا مجھ کو یہ فیضان رسول اعظمؐ

جو پڑھے مسجد نبوی میں نمازیں چالیس
اس کا جنت بنے ایوان رسول اعظمؐ

میری کوشش میں کرو اپنی رضا بھی شامل

دو مری راہ کو پہچان رسول اعظمؐ

معاف ساجدؔ کو اے محبوب الٰہی کر دو

بخش دو ثروت اذہان رسول اعظمؐ

٭٭٭
انیس احمد خان انیس

(نیو دہلی)
میرا قلم بھی صاحب ایمان ہو گیا
نعت رسول لکھ کے مسلمان ہو گیا
کیا کیا ملے تحفے اسے کچھ نہ پوچھئے 

معراج میں خدا کو جو مہمان ہو گیا
قانون داں جہاں کے ہوئے خاتم النبی
قانون سب جہان کا قرآن ہو گیا
کچھ شعر کہہ گیا ہوں میں مدح رسول میں 
بخشش کا آج میری بھی سامان ہو گیا
جنت میں اس کا دل نہیں لگتا ہے آج کل

عاشق مدینہ پاک کا رضوان ہو گیا
نام غلام مصطفی یعنی انیس خاں 

میری حیات کا یہی عنوان ہو گیا
فکر غزل بھی اب نہیں ہوتی انیسؔ
سارا خیال نعت پہ قربان ہو گیا
٭٭٭
رہبر جونپوری

(بھوپال)
رکھیں نہ کیوں امید کرم کی خدا سے ہم

وابستہ ہیں حریم در مصطفی سے ہم

اے کاش جا کے روضۂ اقدس کو چوم لیں 
رہتے ہیں بے قرار اسی مدعا سے ہم

قائم ہیں اس زمانۂ باطل شعار میں 
قرآن سے ، خدا سے ، شہِ انبیا سے ہم

امت ترے حبیب کی ہیں ہم کو بخش دے 

محشر کے دن یہ عرض کریں گے خدا سے ہم

دیکھیں گے جگمگاتا ہوا چہرۂ حیات
کام آئینہ کا لیں گے ترے نقش پا سے ہم

جس خاک پا سے عرش بریں کو شرف ملا

رہبرؔ میں سر بلند اسی خاک پا سے ہم

٭٭٭
انیس کیفیؔ

(راویر)
زمیں سے آسماں تک نور پھیلا ہے محمد کا

ستارے ، چاند، سورج میں اجالا ہے محمد کا

مہک اٹھی فضا ایک بوند کی تاثیر کیا کہنے 

پسینہ مشک سے بڑھ کر مہکتا ہے محمد کا

پہنچ کر مسجد اقصیٰ میں نبیوں کی امامت کی
نمایاں دو جہاں میں کیسا رتبہ ہے محمد کا

شب معراج میں رب نے کہا آؤ چلے آؤ

لئے نعلین پہنچے اعلیٰ درجہ ہے محمد کا

گنہ گارو! وسیلے سے دعا مانگو جہاں چاہو

مدینہ بھی محمد کا وہ مکہ ہے محمد کا

کہاں سے لاؤں میں تشبیہ کے الفاظ اے کیفیؔ
نہیں ثانی کوئی رب نے بتایا ہے محمد کا

٭٭٭
شان عالمؔ مسعودی

(بہرائچ)
آئی شمیم زلف پیمبر اللہ اکبر اللہ اکبر

بھول گیا میں مشک و عنبر اللہ اکبر اللہ اکبر

کوئی نہیں آیا ازل سے اور نہ اب آئے گا ابد تک

آپ کا ثانی آپ کا ہمسر اللہ اکبر اللہ اکبر

بیٹھا ہوا ہوں محو تصور دور ہٹو بے کیف نظارو

پیش نظر ہے روضہ اطہر اللہ اکبر اللہ اکبر

چاند پہ جاؤ شوق سے لیکن تھام لو دامن پہلے ان کا

ہو کے جو آئے چاند سے اوپر اللہ اکبر اللہ اکبر

جس نے ہیرے موتی بانٹے خود اس کے گھر کا یہ عالم

ٹاٹ کا بستر پیٹ پہ پتھر اللہ اکبر اللہ اکبر

پہنچے جہاں پر رحمت عالم کوئی بشر کیا پہنچے گا

جل جائیں جبریل کے شہپر اللہ اکبر اللہ اکبر

فرش زمیں پر ساتھ رہے یوں پیارے نبی کے پیارے صحابہ

جیسے فلک پہ ماہ و اختر اللہ اکبر اللہ اکبر

اب تو بلا لو شاہ مدینہ بیٹھا ہے کب سے آس لگائے 

شان عالمؔ آپ کا احقر اللہ اکبر اللہ اکبر

٭٭٭
تشکر: شرف الدین ساحل، ناگپور
ان پیج سے تبدیلی، تدوین اور ای بک کی تشکیل: اعجاز عبید
